ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 

ՕՐԵՆՔԸ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻԱԿԱՆ ՕՐԵՆՍԳՐՔՈՒՄ

ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հոդված 1. Հայաստանի Հանրապետության 1998 թվականի մայիսի 5-ի քաղաքացիական օրենսգրքի (այսուհետ՝ Օրենսգիրք) 17-րդ հոդվածը լրացնել հետևյալ բովանդակությամբ 5-րդ մասով.

5. Խոշտանգումից տուժած անձի կրած վնասի փոխհատուցման բովանդակությունը, կարգն ու պայմանները սահմանվում են սույն օրենսգրքով::

Հոդված 2. Օրենսգրքի 1087.2-րդ հոդվածի 9-րդ մասը շարադրել հետևյալ խմբագրությամբ.

 «Ոչ նյութական վնասի հատուցման պահանջը դատարան կարող է ներկայացվել ինչպես սույն օրենսգրքի 162.1 հոդվածի 2-րդ մասով սահմանված իրավունքի խախտումը հաստատելու պահանջի հետ՝ խախտման մասին անձին հայտնի դառնալու պահից, այնպես էլ այդ իրավունքի խախտումը հաստատող դատական ակտի օրինական ուժի մեջ մտնելուց հետո կամ ոչ արդարացնող հիմքով քրեական գործի հարուցումը մերժելու կամ քրեական հետապնդում չիրականացնելու կամ քրեական գործով վարույթը կարճելու կամ քրեական հետապնդումը դադարեցնելու մասին քննիչի կամ դատախազի կայացրած՝ չվերացված կամ չբողոքարկված որոշման մասին այդ անձին հայտնի դառնալու պահից մեկ տարվա ընթացքում:»:

Հոդված 3. Օրենսգրքի 60-րդ գլուխը լրացնել հետևյալ բովանդակությամբ նոր § 2.2 պարագրաֆով.
«§ 2.2 Խոշտանգումից տուժած անձանց փոխհատուցումը (redress)
Հոդված 1087.3. Խոշտանգումից տուժած անձանց փոխհատուցման հասկացությունը, բովանդակությունը, կարգն ու պայմանները

1. Սույն օրենսգրքի իմաստով՝ խոշտանգումից տուժած է համարվում անձը, ում պաշտոնատար անձի կամ պետական մարմնի անունից հանդես գալու իրավասություն ունեցող այլ անձի կողմից կամ նրա դրդմամբ, կարգադրությամբ կամ գիտությամբ դիտավորությամբ ֆիզիկական ուժեղ ցավ կամ հոգեկան ուժեղ տառապանք է պատճառվել այդ կամ երրորդ անձից տեղեկություն կամ խոստովանություն ստանալու նպատակով կամ այն արարքի համար պատժելու նպատակով, որն այդ կամ երրորդ անձը կատարել է կամ որի կատարման մեջ կասկածվում կամ մեղադրվում է, ինչպես նաև այդ կամ երրորդ անձին վախեցնելու կամ որևէ արարք կատարելուն կամ կատարումից ձեռնպահ մնալուն հարկադրելու նպատակով կամ ցանկացած բնույթի խտրականության վրա հիմնված ցանկացած պատճառով: 

2. Խոշտանգումից տուժած անձանց տրամադրվող փոխհատուցումն իր մեջ ներառում է այդ անձանց կրած նյութական, ոչ նյութական վնասների հատուցումը (compensation) և ռեաբիլիտացիայի իրավունքը:

3. Խոշտանգումից տուժած անձի ռեաբիլիտացիայի իրավունքը ներառում է բժշկական օգնության և սպասարկման դիմաց հատուցում ստանալու, ինչպես նաև անվճար հոգեբանական և անվճար իրավաբանական ծառայություններից օգտվելու իրավունքը: Հոգեբանական ծառայությունները տրամադրվում են խոշտանգման մասին ենթադրյալ տուժողի կողմից հայտարարություն ներկայացնելուց հետո ողջամիտ ժամկետում՝ հաշվի առնելով տուժողի իրավաչափ շահերը: Հոգեբանական ծառայությունները մատուցվում են ավանդական և այլընտրանքային միջամտության եղանակներով՝ հաշվի առնելով տուժողի անհատական կարիքները: Հոգեբանական ծառայություններից օգտվելու կարգի և պայմանների մանրամասները սահմանվում են ՀՀ կառավարության որոշմամբ:

4. Խոշտանգումից տուժած անձը, իսկ նրա մահվան, անչափահաս լինելու կամ անգործունակության դեպքում նրա ծնողը, որդեգրողը, զավակը, որդեգրվածը, ամուսինը, խնամակալը, հոգաբարձուն դատական կարգով իրավունք ունեն պահանջելու և ստանալու փոխհատուցում՝ սույն օրենսգրքով սահմանված կարգով և պայմաններով:
5. Խոշտանգումից տուժած անձի փոխհատուցման պահանջը սույն հոդվածի 4-րդ մասով նախատեսված անձինք դատարան կարող են ներկայացնել տուժած անձի նկատմամբ ՀՀ քրեական օրենսգրքի 309.1-րդ հոդվածով նախատեսված արարք կատարելու վերաբերյալ դատարանի մեղադրական դատավճիռը օրինական ուժի մեջ մտնելուց հետո կամ նրա նկատմամբ ՀՀ քրեական օրենսգրքի 309.1-րդ հոդվածով նախատեսված արարք կատարելու համար ոչ արդարացնող հիմքով քրեական գործի հարուցումը մերժելու կամ քրեական հետապնդում չիրականացնելու կամ քրեական գործով վարույթը կարճելու կամ քրեական հետապնդումը դադարեցնելու մասին քննիչի կամ դատախազի կայացրած՝ չվերացված կամ չբողոքարկված որոշման մասին այդ անձին հայտնի դառնալու պահից մեկ տարվա ընթացքում: ՀՀ մասնակցությամբ գործող միջազգային դատարանի՝ ուժի մեջ մտած դատական ակտով խոշտանգման փաստը հաստատվելու դեպքում՝ այդ ակտի ուժի մեջ մտնելուց հետո մեկ տարվա ընթացքում խոշտանգումից տուժած անձը կամ սույն հոդվածի 4-րդ մասում նախատեսված անձինք իրավունք ունեն ստանալու փոխհատուցում այնքանով, որքանով դա չի տրամադրվել միջազգային դատարանի դատական ակտով:
6. Փոխհատուցման չափը որոշում է դատարանը՝ ողջամտության, արդարացիության (equitableness) և համաչափության սկզբունքներին համապատասխան՝ ներառելով նյութական և ոչ նյութական վնասը, ինչպես նաև բժշկական օգնության և սպասարկման համար փաստացի կրած ողջամիտ և անհրաժեշտ ծախսերը:
7. Խոշտանգումից տուժած անձի վնասը փոխհատուցվում է պետական բյուջեի միջոցների հաշվին: Հայաստանի Հանրապետությունը, որը փոխհատուցել է պաշտոնատար անձի կամ պետական մարմնի անունից հանդես գալու իրավասություն ունեցող այլ անձի կողմից կամ նրա դրդմամբ, կարգադրությամբ կամ գիտությամբ կատարված խոշտանգման հետևանքով պատճառած վնասը, հետադարձ պահանջի (ռեգրեսի) իրավունք ունի այդ անձի նկատմամբ՝ իր վճարած փոխհատուցման չափով։
8. Սույն հոդվածով նախատեսված փոխհատուցման տարրերից յուրաքանչյուրով խոշտանգումից տուժած անձը կարող է խոշտանգման յուրաքանչյուր փաստով պատճառված վնասների հատուցում ստանալ միայն մեկ անգամ:»: 
Հոդված 4. Սույն օրենքը ուժի մեջ է մտնում հրապարակման օրվան հաջորդող տասներորդ օրը:

ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԸ

ՓԱՍՏԱԲԱՆՈՒԹՅԱՆ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ

ԼՐԱՑՈՒՄ ԿԱՏԱՐԵԼՈՒ ՄԱՍԻՆ

Հոդված 1. Փաստաբանության մասին Հայաստանի Հանրապետության 2004 թվականի դեկտեմբերի 14-ի օրենքի (այսուհետ՝ Օրենք) 41-րդ հոդվածի 5-րդ մասը լրացնել հետևյալ բովանդակությամբ 15-րդ կետով.

15. Խոշտանգումից տուժած անձանց ՀՀ քաղաքացիական օրենսգրքի 1087.3-րդ հոդվածով սահմանված կարգով փոխհատուցում ստանալու նպատակով::

Հոդված 2. Սույն օրենքը ուժի մեջ է մտնում հրապարակման օրվան հաջորդող տասներորդ օրը:

ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԸ

ՊԵՏԱԿԱՆ ՏՈՒՐՔԻ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ

ԼՐԱՑՈՒՄ ԿԱՏԱՐԵԼՈՒ ՄԱՍԻՆ

Հոդված 1. Պետական տուրքի մասին Հայաստանի Հանրապետության 1997 թվականի դեկտեմբերի 27-ի օրենքի (այսուհետ՝ Օրենք) 22-րդ հոդվածի 1-ին մասը լրացնել հետևյալ բովանդակությամբ է.5)-րդ կետով.

է.5) հայցվորները՝ ՀՀ քաղաքացիական օրենսգրքի 1087.3-րդ հոդվածով նախատեսված դեպքերում խոշտանգման հետևանքով պատճառված վնասների փոխհատուցման վերաբերյալ հայցով.:

Հոդված 2. Սույն օրենքը ուժի մեջ է մտնում հրապարակման օրվան հաջորդող տասներորդ օրը:

ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ՕՐԵՆՔԸ 
«ԱՆՁՆԱԿԱՆ ՏՎՅԱԼՆԵՐԻ ՊԱՇՏՊԱՆՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ
 
Հոդված 1. «Անձնական տվյալների պաշտպանության մասին» Հայաստանի Հանրապետության 2015 թվականի մայիսի 18-ի ՀՕ-49-Ն օրենքի 1-ին հոդվածի 3-րդ մասը ուժը կորցրած ճանաչել:

Հոդված 2. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:

 
ՀԻՄՆԱՎՈՐՈՒՄ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻԱԿԱՆ ՕՐԵՆՍԳՐՔՈՒՄ

ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ, «ՓԱՍՏԱԲԱՆՈՒԹՅԱՆ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ», «ՊԵՏԱԿԱՆ ՏՈՒՐՔԻ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ԵՎ «ԱՆՁՆԱԿԱՆ ՏՎՅԱԼՆԵՐԻ ՊԱՇՏՊԱՆՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ՆԱԽԱԳԾԵՐԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշ​տութ​յունը

Ներկայումս Հայաստանի Հանրապետությունում ընթացող դատաիրավական բարեփոխումների շրջանակներում երկրի իրավական համակարգի կատա​րելա​գործումն ընթանում է նոր հայեցակարգերի, ինստիտուտների ու կարգավորումների մշակման, սկզբունքորեն նոր մոտեցումների ներդրման միջոցով՝ որպես առաջնային նպատակ ունենալով միջազգային չափանիշներին և արտա​սահմանյան առաջադեմ փորձին համահունչ անձի իրավունքների հուսալի պաշտպանության ապահովումը: Ի թիվս այլնի՝ հարցն արդիական է նաև խոշտանգումից տուժած անձանց իրավունքների լիարժեք ապահովման և խոշտանգման զոհերի կրած վնասի արդար և համարժեք փոխհատուցման տեսանկյունից:

Խոշտանգումից տուժած անձանց իրավունքների ապահովման կառուցա​կարգերի կատարելագործման տեսանկյունից կարևոր նշանակություն ունեցող ակտ է Հայաստանի Հանրապետության կառավարության 2014 թվականի փետրվարի 27-ի N 303-Ն որոշմամբ հաստատված Մարդու իրավուն​ք​ների պաշտպանության ազգային ռազմա​վարությունից բխող միջոցառումների ծրագիրը
: Ծրագրի՝ խոշտանգման կամ այլ դաժան, անմարդկային կամ նվաստացնող վերաբերմունքի կամ պատժի չենթարկվելու իրավունքին առնչվող գլխում նախատեսված 33-րդ կետը սահմանում է, որ խոշտանգման զոհերը ՀՀ օրենսդրությամբ սահմանված կարգով պետք է ունենան խոշտանգման հետևանքով պատճառված վնասի արդար և համաչափ փոխհա​տուցման և ռեաբիլիտացիայի հնարավորություն՝ համաձայն «Խոշտանգումների և այլ դաժան, անմարդկային կամ նվաստացնող վերաբերմունքի ու պատժի դեմ» ՄԱԿ-ի 1984 թվականի դեկտեմբերի 10-ի կոնվենցիայի 14-րդ հոդվածի
:

Ծրագրում տեղ գտած այս պահանջը քրեական արդարադատության ոլորտում նախ կարևորագույն երաշխիք է խոշտանգումից տուժած անձանց իրավունքների և իրավաչափ շահերի լիարժեք ապահովման համար և ունի առավել առանցքային և ելակետային նշանակություն վերջիններիս կրած վնասների արդար և համաչափ փոխհատուցումն ապահովելու տեսանկյունից: Բացի այդ, խոշտանգման զոհերի արդար և համաչափ փոխհատուցում ստանալու իրավունքի ապահովման լիարժեք կառուցակարգի ստեղծումը արդի դատաիրավական բարեփոխումների հրամա​յական է՝ այդ թվում հաշվի առնելով այն, որ 2015 թվականի հունիսին ՀՀ քրեական օրենսգրքում կատարված փոփոխության արդյունքում օրենսգիրքը լրացվեց 309.1 հոդվածով (խոշտանգում), որի բովանդակությունն ամբողջությամբ համընկնում է Կոնվենցիայի 1-ին հոդվածով սահմանված խոշտանգման հասկացությանը:

Ավելին, այս կապակցությամբ հարկ է նշել, որ 2015 թվականի դեկտեմբերի 11-ին Բրյուսելում Եվրոպական միության և Հայաստանի Հանրապետության միջև ստորագրվել է «Աջակցություն Հայաստանում մարդու իրավունքների պաշտպա​նությանը» ԵՄ Բյուջետային աջակցության ծրագրի ֆինանսավորման համաձայ​նագիրը, որով նախատեսված են ՀՀ արդարադատության նախարարության իրավասության ոլորտում 2016-2018 թվականների ընթացքում իրականացման ենթակա հատուկ պայմաններ: 2016 թվականի ընթացքում կատարման ենթակա խոշտանգման կանխարգելմանն ուղղված պայմաններից մեկը Կոնվենցիայի 14-րդ հոդվածին համապատասխան խոշտանգումների զոհերի վնասի հատուցման իրավունքի ապահովման նախատեսումն է
:

Հայաստանի Հանրապետությունում խոշտանգումից տուժած անձանց արդար և համաչափ փոխհատուցման կառուցակարգի ներդրման նպատակահարմարության առնչությամբ, ինչպես նաև փոխհատուցման տրամադրման կարգի, պայմանների և բովանդակության հարցերի շրջանակի որոշման կապակցությամբ իրականացվել է արտասահմանյան երկրների առաջադեմ փորձի, միջազգային չափանիշների (այդ թվում՝ Կոնվենցիայի 14-րդ հոդվածի և ՄԱԿ-ի Խոշտանգումների դեմ Կոմիտեի N 3 Ընդհանուր մեկնաբանության
, Միջազգային բանտային բարեփոխումների մեկնաբանության) մանրամասն և համակարգային վերլուծություն: Միևնույն ժամանակ, ուսումնասիրվել է 2015-2016 թվականների ընթացքում խոշտանգման, անմարդկային դեպքերի առթիվ ՀՀ հատուկ քննչական ծառայության կողմից ստացված հաղորդումների, դրանց հիման վրա հարուցված և քննության ընթացքի մեջ գտնվող քրեական գործերի վիճակագրական տվյալները
:

Այսպես, Կոնվենցիայի 14-րդ հոդվածը սահմանում է. 

«1. Յուրաքանչյուր մասնակից պետություն իր իրավական համակարգում ապահովում է, որպեսզի խոշտանգումների զոհը ստանա փոխհատուցում և ունենա իրավական սանկցիաներով ամրապնդված արդարացի և համարժեք փոխհատուցման իրավունք, ներառյալ առավել լիակատար արդարացման միջոցներ: Խոշտանգումների պատճառով զոհի մահվան դեպքում արդարացման փոխհատուցման իրավունքը տրվում է նրա խնամքի տակ գտնվողներին (…)»:

Ընդհանուր մեկնաբանության համակարգային ուսումնասիրությունը վկայում է, որ Կոնվենցիայի 14-րդ հոդվածի իմաստով խոշտանգումից տուժած անձինք են համարվում բոլոր այն անձինք, ում անհատապես կամ խմբային վնաս է պատճառվել՝ ներառյալ ֆիզիկական կամ հոգեկան ցավը, էմոցիոնալ տառապանքը, տնտեսական կորուստը, հիմնական իրավունքների էական խախտումը: Անձը պետք է տուժող համարվի անկախ ենթադրյալ հանցավոր անձի բացահայտված, ձերբակալված կամ դատապարտված լինելու հանգամանքից
:

Միաժամանակ, Ընդհանուր մեկնաբանությամբ հստակ սահմանվում է, որ խոշտանգման զոհերի փոխհատուցման իրավունքը (redress) ենթադրում է հետևյալ հինգ բաղադրատարրերը՝

· վերականգնում (restitution). փոխհատուցման այս բաղադրատարրի նպատակն է վերականգնել խոշտանգումից տուժած անձանց այն կարգավիճակը, որը գոյություն է ունեցել մինչ խոշտանգման դեպքի տեղի ունենալը՝ հաշվի առնելով յուրաքանչյուր գործի առանձնահատկությունները.

· հատուցում (compensation). փոխհատուցման այս տեսակն իր մեջ ներառում է անձի կրած նյութական, ինչպես նաև ոչ նյութական վնասի համարժեք փոխհատուցումը.

· ռեաբիլիտացիա (rehabilitation). ռեաբիլիտացիայի առնչությամբ Կոմիտեն պնդում է, որ այն պետք է լինի հնարավորինս ամբողջական՝ իր մեջ ներառելով բժշկական, հոգեբանական, իրավաբանական և սոցիալական ծառայությունները.

· բավարարում (satisfaction). փոխհատուցման այս բաղադրատարրը կապված է պետության ընթացակարգային պարտավորությունների հետ, մասնավորապես, պետության պարտականությունն է ապահովել Կոնվենցիայի 12-րդ
 և 13-րդ
 հոդվածների պահանջների լիարժեք իրացումը.

· չկրկնվելու երաշխիքներ (guarantees of non-repetition)
Փոխհատուցման իրավունքի սույն բաղադրատարրերի առանձնացման հիմքում ընկած է ՄԱԿ-ի Հանցագործությունների և իշխանության չարաշահման զոհերի հանդեպ արդարադատության հիմնարար սկզբունքների վերաբերյալ հռչակագիրը
, որը վերաբերում է հանցագործությունից տուժած անձանց արդար փոխհատուցմանը և օգնությանը:

Անդրադառնալով Միջազգային բանտային բարեփոխումներ հասարակական կազմակերպության՝ (Penal Reform International) խոշտանգումից տուժած անձանց փոխհատուցման վերաբերյալ մեկնաբանություններին
 պետք է նկատել, որ վերջիններս հատկապես ուշադրություն են դարձրել խոշտանգումից տուժած անձանց փոխհատուցման ռեաբիլիտացիայի բաղադրատարրին՝ ընդգծելով, որ հոգեբանական օգնությունը տուժած անձի համար բավական կարևոր է, անկախ վերջինիս դրամական հատուցում ստանալու կամ չստանալու հանգամանքից: Ընդ որում՝ հոգեբանական օգնությունը պետք է լինի հնարավորինս արդյունավետ: Այդուհանդերձ, կազմակերպության կողմից կատարված ուսումնասիրությունը վկայում է, որ շատ երկրներում բացակայում է խոշտանգումից տուժած անձանց հոգեբանական և բժշկական ծառայություններ տրամադրելու կառուցակարգը: Հետևաբար, անհրաժեշտ ուշադրություն պետք է սևեռել այն հանգամանքին, որ երաշխավորվի խոշտանգումից տուժած անձանց համար հոգեբանական և բժշկական ծառայություններից օգտվելու մատչելիությունը: 

Բացի այդ, պետք է հստակ կարգավորումներ լինեն առ այն, որ խոշտանգումից տուժած անձի մահվան պարագայում փոխհատուցում ստանալու հնարավորություն ունենան վերջինիս ընտանիքի անդամները:

Բարձրացված հարցը մշտապես եղել և շարունակում է մնալ նաև Հատուցում բարեգործական կազմակերպության ուշադրության կենտրոնում (REDRESS)
: Մասնավորապես, դեռևս 2003 թվականին պատրաստած ուսումնասիրությունում հստակ նշվում է, որ մարդու իրավունքների յուրաքանչյուր խախտում ենթադրում է տուժած անձանց իրավունքների լիարժեք վերականգնում, ինչն ինքնըստինքյան տուժած անձանց համապատասխան փոխհատուցում տրամադրելու պարտականություն է պետության համար:

Քննարկվող հարցի ամբողջական բացահայտման համար կարևոր նշանա​կություն ունի նաև ոլորտի առնչությամբ արտասահմանյան երկրների առաջադեմ փորձի ուսումնասիրությունը: Այս առումով, հարկ է նշել, որ, որպես թիրախային երկրներ, ընտրվել են ինչպես արևմտաեվրոպական զարգացած երկրների, այնպես էլ Արևելյան Եվրոպայի զարգացող երկրների իրավական կարգավորումները
:
Այսպես, Բուլղարիայի 2007 թվականին ընդունված «Հանցագործության զոհերի օգնության և ֆինանսական փոխհատուցման մասին
 օրենքի 3-րդ հոդվածը սահմանում է փոխհատուցում ստանալու իրավունք ունեցող սուբյեկտների շրջանակը, որի համաձայն՝ օգնության և ֆինանասական փոխհատուցման իրավունք ունեն հանցագործության զոհերը, իսկ վերջիններիս մահվան դեպքում նրանց ծնողները, զավակները, ամուսինը կամ տուժողի հետ փաստացի բնակվող անձինք: Նույն օրենքի 8-րդ հոդվածի 1-ին կետում թվարկված են բոլոր այն ծառայությունները, որոնք ենթակա են հատուցման: Մասնավորապես, դրանք են՝ բժշկական, հոգեբանական, անվճար իրավաբանական, գործնական օգնություն (practical help) ծառայությունները: Ավելին, օրենքի կարգավորումների համաձայն, եթե փոխհատուցում ստանալու համար դիմել է ոչ թե անմիջականորեն տուժած անձը, այլ նրա ընտանիքի անդամը կամ նրա հետ համատեղ բնակվող անձը, ապա վերջիններիս համար փոխհատուցման ենթակա չեն բժշկական ծառայությունները: Նույն օրենքի 12-րդ հոդվածը սահմանում է, որ անձին կարող է տրամադրվել փոխհատուցում միայն, երբ ուժի մեջ է մտել՝

· մեղադրական դատավճիռը.

· դատախազի կամ դատարանի քրեական վարույթի կարճման վերաբերյալ որոշումը.

·  ենթադրյալ հանցագործություն կատարած անձի անհայտ լինելու հիմքով քրեական հետապնդման դադարեցման մասին դատախազի կամ դատարանի որոշումը:

Սլովենիայի «Հանցագործության զոհերի փոխհատուցման մասին» օրենքը
 որպես փոխհատուցման ենթակա բաղադրատարրեր սահմանում է ֆիզիկական վնասը, տառապանքը, բժշկական ծախսերը, թաղման ծախսերը, և փոխհատուցման հայց ներկայացնելու հետ կապված ծախսերը: Նույն օրենքի 12-րդ հոդվածը սահմանում է, որ տուժած անձինք պետք է հնարավորություն ունենան ստանալու նաև բժշկական ծառայությունների համար փոխհատուցում: 

Լատվիայի «Հանցագործության զոհերի պետական փոխհատուցման մասին» օրենքը
 սահմանում է, որ տուժած անձը պետական փոխհատուցում կարող է ստանալ, եթե հայց է ներկայացրել տուժող ճանաչվելուց մեկ տարվա ընթացքում: 

Ֆրանսիայում հանցագործոթյունից տուժած անձանց փոխհատուցում ստանալու իրավունքը ծագում է այն պահից, երբ հանցագործության փաստը համարվում է ապացուցված կամ այլ կերպ ասած՝ երբ ավարտվում է քրեական վարույթը: Ընդ որում՝ տուժողը փոխհատուցում ստանալու դիմում կարող է ներկայացնել հանցանքի կատարումից հետո երեք տարվա ընթացքում կամ դատավճիռն օրինական ուժի մեջ մտնելուց հետո 1 տարվա ընթացքում
:

Ամերիկայի Միացյալ Նահանգներում հանցագործությունից տուժած անձանց փոխհատուցումն իր մեջ ներառում է բժշկական ծախսերը, որոնք կատարվել են հասցված ֆիզիկական վնասը վերականգնելու համար, այդ թվում՝ հոգեկան առողջությանը պատճառված վնասները և հոգեբանական ծառայությունները, բաց թողնված օգուտները, թաղման ծախսերը
: 

Շվեդիայի կարգավորումների համաձայն՝ երբ իշխանությունները հանցագործությունից տուժած անձին տրամադրում են փոխհատուցում, ապա վերջիններիս համար իրավունք է ծագում ռեգրեսիվ հայցով հանցագործություն կատարած անձից հետ ստանալ փոխհատուցման գումարը: Վիճակագրական տվյալների ուսումնասիրությունը ցույց է տալիս, որ բոլոր դեպքերում, երբ հանցագործություն կատարած անձը հայտնի է իշխանությունները ներկայցնում են ռեգրեսիվ հայց: Փոխհատուցումն իր մեջ ներառում է բժշկական ծախսերը, բաց թողնված օգուտը, հոգեբանական ծառայությունները
: 

Ավստրիայի 2001 թվականի «Հանցագործության զոհերի մասին» օրենքի
 կարգավորումների համաձայն՝ անձն իրավունք ունի ստանանալու անվճար իրավաբանական օգնություն՝ փոխհատուցման հայց ներկայացնելու համար:

 Պետք է նաև նկատել, որ ուսումնասիրված մի շարք երկրներում տուժած անձանց փոխհատուցման տրամադրման ֆինանասավորման աղբյուրը պետական բյուջեն է:

Միաժամանակ, Հայաստանի Հանրապետության պետական բյուջեի վրա առաջացող հնարավոր լրացուցիչ ֆինանասական պարտավորությունները հաշվարկելու համար թերևս նպատակահարմար է թվում ներկայացնել պետական պաշտոնատար անձանց կողմից խոշտանգման դեպքերի առթիվ ՀՀ հատուկ քննչական ծառայության կողմից ստացված հաղորդումների, դրանց հիման վրա հարուցված և քննության ընթացքի մեջ գտնվող քրեական գործերի վիճակագրական տվյալները: 

Այսպես, ՀՀ հատուկ քննչական ծառայության կողմից ներկայացված վիճակագրական տվյալների համաձայն՝ 2015 թվականի ընթացքում ՀՀ հատուկ քննչական ծառայությունում քննվել են խոշտանգման բնույթի 114 քրեական գործեր, որոնցից 70-ով վարույթը կարճվել է, իսկ 32 քրեական գործի նախաքննությունը շարունակվում է
: Համապատասխանաբար, 2016 թվականի առաջին 5 ամիսների ընթացքում ՀՀ հատուկ քննչական ծառայությունում քննվել է 63 քրեական գործ, որոնցից 28-ով քրեական գործի վարույթը կարճվել է, 32 գործով նախաքննությունը շարունակվում է
: Ուստի, ընդհանուր առմամբ ստացվում է, որ 2015 թվականի և 2016 թվականի առաջին 5 ամիսների ընթացքում խոշտանգման բնույթի 32 գործեր գտնվում են նախաքննության փուլում:
Ինչ վերաբերում է «Անձնական տվյալների պաշտպանության մասին» Հայաստանի Հանրապետության օրենքում փոփոխություն կատարելու մասին» ՀՀ օրենքի նախագծին, ապա պետք է նշել, որ զանգվածային լրատվության միջոցներին վերաբերող կարգավորումներն արդեն իսկ նախատեսված են «Զանգվածային լրատվության մասին» ՀՀ օրենքով, ուստի հնարավոր տարընթերցումներից խուսափելու համար առաջարկվում է ուժը կորցրած ճանաչել «Անձնական տվյալների պաշտպանության մասին» ՀՀ օրենքով նախատեսված զանգվածային լրատվության վերաբերյալ դրույթները:
2. Առաջարկվող կարգավորման բնույթը

Խոշտանգումից տուժած անձանց արդար և համաչափ փոխհատուցում ստանալու իրավունքի, այդ թվում՝ Ծրագրի 33-րդ կետի և ՀՀ կողմից ստանձնած միջազգային պարտավորությունների իրացումը՝ ի դեմս Կոնվենցիայի 14-րդ հոդվածի ամբողջական իմպլեմենտացման, լիարժեք ապահովման տեսանկյունից առաջարկվում է լրացումներ կատարել Հայաստանի Հանրապետության քաղաքացիական օրենսգրքում, ինչպես նաև «Փաստաբանության մասին» ՀՀ օրենքում
: 
Վերոշարադրյալ միջազգային չափանիշների և արտասահմանյան երկրների առաջադեմ փորձի համակարգային վերլուծության արդյունքում առաջարկվում է խոշտանգումից տուժած անձանց արդար և համաչափ փոխհատուցում տրամադրելու համար ներդնել համապատասխան կառուցակարգ: Ընդ որում՝ պետք է նաև նկատել, որ առաջարկվող կառուցակարգը մշակելիս հաշվի է առնվել այն, որ սույն կարգավորումները որոշակի առումով (մասնավորապես, ռեաբիլիտացիայի մասով) նորույթ են հայրենական իրավական համակարգում: Բացի այդ, նախատեսվող կառուցակարգի ներդնումը պետության համար անխուսափելիորեն առաջ է բերելու լրացուցիչ ֆինանասական ծանրաբեռնվածություն: Այդ իսկ պատճառով, Նախագծի ներկայիս տարբերակում առաջարկվում է բարձրացված հարցի առնչությամբ այնպիսի մոդել, որը մի կողմից իր մեջ ներառում է միջազգային հանրության կողմից ընդունելի լուծումները, իսկ մյուս կողմից՝ միտված է պետության համար առաջացնելու ֆինանասական հնարավոր նվազագույն ծանրաբեռնվա​ծություն: Բնականաբար, նախատեսվում է, որ հետագա տարիներին առավել ընդլայնվելու է առաջարկվող կարգավորումների շրջանակն ու բովանդակությունը:

Այսպես, Նախագծի իմաստով փոխհատուցում ստանալու իրավունք ունեցող են համարվում բոլոր այն անձինք, ում դիտավորությամբ ուժեղ ցավ կամ հոգեկան տառապանք է պատճառվել պաշտոնատար անձի կամ պետական մարմնի անունից հանդես գալու իրավասություն ունեցող այլ անձի կողմից կամ նրա դրդմամբ կամ գիտությամբ: Ընդ որում՝ խոշտանգմամբ պատճառված վնասի համար փոխհատուցման իրավունք ունի ոչ միայն անմիջականորեն տուժողը, այլև վերջինիս մահվան, անչափահաս լինելու կամ անգործունակության դեպքում նրա ծնողը, որդեգրողը, ժառանգը (զավակը), որդեգրողը, որդեգրվածը, ամուսինը, խնամակալը, հոգաբարձուն: 

Նախագծով առաջարկվող կարգավորումների համաձայն՝ խոշտանգումից տուժած յուրաքանչյուր անձ (ազատության կամ անազատության մեջ գտնվող), եթե իրավասու մարմինների կողմից դարձել է խոշտանգման զոհ և այդ հանգամանքը հաստատված է (առկա է կամ օրինական ուժի մեջ մտած մեղադրական դատավճիռ, կամ խախտումը հաստատված է քրեական հետապնդման մարմնի կողմից), դատական կարգով կարող է պահանջել և ստանալ արդար և համաչափ փոխհատուցում: Ընդ որում՝ առաջարկվող կառուցակարգի՝ գործնականում միասնական կիրառումն ապահովելու համար նախատեսված է, որ խոշտանգումից տուժած անձը փոխհատուցման հայցապահանջ կարող է ներկայացնել քաղաքացիական կարգով և մեկ հայցի շրջանակներում պահանջել ինչպես իր ռեաբիլիտացիայի, այնպես էլ նյութական և ոչ նյութական վնասների հատուցում: Այլ կերպ ասած՝ խոշտանգումից տուժած անձանց փոխհատուցման իրավունքն իր մեջ ներառելու է հետևյալ բաղադրատարրերը՝

· նյութական վնասի հատուցում.

· ոչ նյութական վնասի հատուցում.

· ռեաբիլիտացիայի իրավունք:

 Նյութական և ոչ նյութական վնասի հատուցում տրամադրվելու է քաղաքացիական օրենսգրքի համապատասխան դրույթներով նախատեսված կարգով:

Խոսելով խոշտանգումից տուժած անձանց ռեաբիլիտացիայի իրավունքի մասին՝ պետք է նկատել, որ այն, ի տարբերություն նյութական և ոչ նյութական վնասի ինստիտուտի, նորույթ է հայրենական իրավական համակարգում: Հիմնվելով ոլորտի առնչությամբ ուսումնասիրված միջազգային-իրավական փաստաթղթերում ամրագրված համապատասխան դրույթների վրա՝ Նախագծով առաջարկվում է անձի ռեաբիլիտացիայի իրավունքի մեջ ներառել բժշկական, հոգեբանական և իրավաբանական ծառայություններից օգտվելու իրավունքը: Հաշվի առնելով խոշտանգումից տուժած անձանց բժշկական ծառայություններով ապահովելու կարևորությունը՝ Նախագծով շեշտադրվում է այն, որ կատարված փաստացի բժշկական ծառայությունները, եթե դրանք չեն իրականացվել պետության հաշվին (օրինակ՝ անազատության մեջ գտնվող անձանց պարագայում գործելու է Հայաստանի Հանրապետության կառավարության 2006 թվականի մայիսի 26-ի «Կալանավորված անձանց և դատապարտյալների բուժսանիտարական և բուժկանխարգելիչ օգնությունը կազմակերպելու, առողջապահական մարմինների բուժական հիմնարկներից օգտվելու և այդ նպատակով դրանց բժշկական անձնակազմին ներգրավելու կարգը հաստատելու մասին» N 825-Ն որոշման համապատասխան դրույթները) ենթակա են հատուցման նյութական վնասի շրջանակներում: Ընդ որում՝ հնարավոր չարաշահումներից խուսափելու նպատակով՝ իբրև լրացուցիչ երաշխիք, Նախագծում հստակ ամրագրված է, որ հատուցման ենթակա են միայն անձի փաստացի կատարած ողջամիտ և անհրաժեշտ բժշկական ծախսերը: 

Ինչ վերաբերում է խոշտանգումից տուժած անձանց իրավաբանական ծառայությունների դիմաց փոխհատուցում ստանալուն՝ ապա այս փուլում պետության ֆինանսական ծանրաբեռնվածությունը հնարավորինս նվազեցնելու նպատակով Նախագիծը սահմանում է, որ վերջիններիս իրավաբանական օգնություն է տրամադրվում անվճար հիմունքներով: Ընդ որում՝ իրավաբանական օգնությունը վերաբերելի է միայն քաղաքացիական կարգով փոխհատուցում ստանալու հարցերին, և այն չի կարող իր մեջ ներառել քրեական գործերով պաշտպանությունը: 

Նախագծով ամրագրված է, որ հոգեբանական ծառայություններից օգտվելու կարգը, պայմաններն ու բովանդակությունը սահմանվում են ՀՀ կառավարության որոշմամբ: Մասնավորապես, պետության ֆինանասական ծանրաբեռնվածությունը հնարավորինս նվազեցնելու նույն մտահոգությունից ելնելով, Նախագծի հեղինակները Նախագծի մշակման այս փուլում նախատեսել են, որ խոշտանգումից տուժած անձանց հոգեբանական օգնությունը կապահովվի հասարակական հիմունքներով՝ դրա մանրամասն կարգավորումները նախատեսելով ՀՀ կառավարության որոշմամբ:

Նախագծով առաջարկվող կարգավորումների համաձայն՝ խոշտանգումից տուժած անձի փոխհատուցում ստանալու իրավունքը ծագում է հետևյալ դեպքերում՝

· խոշտանգման փաստը հաստատող դատական ակտը մտել է օրինական ուժի մեջ.

· խախտումը հաստատվել է քրեական հետապնդման մարմնի կողմից:

Նախագծով հստակ նախատեսված են նաև խոշտանգումից տուժած անձի կողմից դատարան փոխհատուցման հայց ներկայացնելու ժամկետները: Մասնավորապես, խոշտանգման փաստը հաստատող դատական ակտի օրինական ուժի մեջ մտնելուց հետո մեկ տարվա ընթացքում, իսկ խախտումը վարույթն իրականացնող մարմնի կողմից հաստատվելու դեպքում՝ դրա մասին անձին հայտնի դառնալու պահից ոչ շուտ, քանի երկու ամսվա, բայց ոչ ուշ, քան մեկ տարվա ընթացքում: Ավելին, այս առումով Նախագծով փոխհատուցման իրավունք է վերապահվում նաև բոլոր այն անձանց, ովքեր դատական ակտը վիճարկել են ՀՀ գործող միջազգային դատարանում (օրինակ՝ Մարդու իրավունքների եվրոպական դատարան), եթե այդ ակտն ուժի մեջ մտնելուց հետո մեկ տարվա ընթացքում դիմել են փոխհատուցում ստանալու համար: Սակայն, այս դեպքում խոշտանգումից տուժած անձինք ներպետական կարգով իրավունք ունեն ստանալ փոխհատուցում այնքանով, որքանով դա չի տրամադրվել միջազգային դատարանի դատական ակտով:

Հաշվի առնելով, որ փոխհատուցման իրավունքն իր մեջ ներառելու է երեք տարբեր բաղադրատարրեր, ինչպես նաև այն, որ նութական և ոչ նյութական վնասների հատուցման կարգն ու չափերն արդեն իսկ նախատեսված են ՀՀ քաղաքացիական օրենսդրությամբ՝ ուստի, Նախագծում փոխհատուցման համար նախատեսված չէ առավելագույն և նվազագույն շեմ: Դրա հաշվարկման կարգը թողնված է դատարանի հայեցողությանը, ով փոխհատուցման չափը հաշվարկելիս պետք է ղեկավարվի ողջամտության, արդարացիության և համաչափության սկզբունքներով: 

Թերևս Նախագծով սահմանվում է, որ խոշտանգումից տուժած անձի վնասը փոխհատուցվում է պետական միջոցների հաշվին, սակայն միևնույն ժամանակ, պետությունը հետադարձ պահանջի (ռեգրեսի) հնարավորություն է ստանում բոլոր այն դեպքերում, երբ դատարանի օրինական ուժի մեջ մտած դատավճռով հաստատվում է խոշտանգում կատարած պաշտոնատար անձի մեղքը:

Նախագծով առաջարկվում է նաև լրացում կատարել «Պետական տուրքի մասին» Հայաստանի Հանրապետության օրենքի 22-րդ հոդվածում, համաձայն որի՝ փոխհատուցման պահանջի հայց դատարան ներկայացնելիս հայցվորները կազատվեն պետական տուրք վճարելու պարտականությունից: Սույն կարգավորումը Նախագծում ներառվել է ՀՀ մարդու իրավունքների պաշտպանի աշխատակազմի առաջարկության հիման վրա, այդ իսկ պատճառով Նախագծի շրջանառության սկզբնական փուլում շահագրգիռ գերատեսչությունները հնարավորություն չեն ունեցել դրա հետ կապված դիտողություններ կամ առաջարկություններ ներկայացնելու:
3.Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Նախագիծը մշակվել է Հայաստանի Հանրապետության արդարադատության նախարարության կողմից: 

4.Ակնկալվող արդյունքը

Նախագծի ընդունման պարագայում դատական կարգով արդար և համաչափ փոխհատուցման՝ ներառյալ նյութական և ոչ նյութական վնասների հատուցման և ռեաբիլիտացիայի իրավունք կստանան խոշտանգումից տուժած անձինք: Հաշվի առնելով Նախագծով առաջարկվող այն կարգավորումը, համաձայն որի՝ թերևս փոխհատուցումը տրամադրվում է պետական միջոցների հաշվին, սակայն պետությունն իրավունք ունի ռեգրեսիվ հայց ներկայացնել խոշտանգում կիրառած պաշտոնատար անձի նկատմամբ՝ նախատեսվում է նաև, որ Նախագծի ընդունումն անուղղակիորեն կնպաստի իրավասու մարմինների կողմից հանցագործություններ բացահայտելիս կամ դրանք քննելիս ազատության կամ անազատության մեջ գտնվող անձանց նկատմամբ բռնություն գործադրելու դեպքերի նվազեցմանը: 

Ի վերջո, Նախագծի ընդունումը միտված է ապահովելու Ծրագրի 33-րդ կետի և ՀՀ կողմից ստանձնած միջազգային պարտավորությունների ամբողջական իրացումը:
ՏԵՂԵԿԱՆՔ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻԱԿԱՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ, «ՓԱՍՏԱԲԱՆՈՒԹՅԱՆ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ», «ՊԵՏԱԿԱՆ ՏՈՒՐՔԻ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ԵՎ «ԱՆՁՆԱԿԱՆ ՏՎՅԱԼՆԵՐԻ ՊԱՇՏՊԱՆՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ՆԱԽԱԳԾԵՐԻ ԸՆԴՈՒՆՄԱՆ ԱՌՆՉՈՒԹՅԱՄԲ ԱՅԼ OՐԵՆՔՆԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ, ԻՆՉՊԵՍ ՆԱԵՎ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ
Հայաստանի Հանրապետության քաղաքացիական օրենսգրքում փոփոխություն և լրացումներ կատարելու մասին, «Փաստաբանության մասին Հայաստանի Հանրապետության օրենքում լրացում կատարելու մասին», «Պետական տուրքի մասին Հայաստանի Հանրապետության օրենքում լրացում կատարելու մասին» և «Անձնական տվյալների պաշտպանության մասին» Հայաստանի Հանրապետության օրենքում փոփոխություն կատարելու մասին» Հայաստանի Հանրապետության օրենքների նախագծերի ընդունման առնչությամբ անհրաժեշտություն է առաջանում ընդունել ՀՀ կառավարության որոշում, որը կսահմանի խոշտանգումից տուժած անձանց հոգեբանական օգնություն տրամադրելու կարգը, պայամանները և բովանդակությունը:
ՏԵՂԵԿԱՆՔ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻԱԿԱՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ, «ՓԱՍՏԱԲԱՆՈՒԹՅԱՆ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ», «ՊԵՏԱԿԱՆ ՏՈՒՐՔԻ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ԵՎ «ԱՆՁՆԱԿԱՆ ՏՎՅԱԼՆԵՐԻ ՊԱՇՏՊԱՆՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ»  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ՆԱԽԱԳԾԵՐԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ

ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

Հայաստանի Հանրապետության քաղաքացիական օրենսգրքում փոփոխություն և լրացումներ կատարելու մասին, «Փաստաբանության մասին Հայաստանի Հանրապետության օրենքում լրացում կատարելու մասին», «Պետական տուրքի մասին Հայաստանի Հանրապետության օրենքում լրացում կատարելու մասին» և «Անձնական տվյալների պաշտպանության մասին» Հայաստանի Հանրապետության օրենքում փոփոխություն կատարելու մասին»  Հայաստանի Հանրապետության օրենքների նախագծերի ընդունման կապակցությամբ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:
Հայաստանի Հանրապետության քաղաքացիական օրենսգրքում փոփոխություն և լրացումներ կատարելու մասին և «Փաստաբանության մասին Հայաստանի Հանրապետության օրենքում լրացում կատարելու մասին» Հայաստանի Հանրապետության օրենքների նախագծերի ընդունման կապակցությամբ նախատեսվում է պետական բյուջեում ծախսերի ավելացում: Նկատի ունենալով, որ Նախագծով ներդրվող խոշտանգումից տուժած անձանց փոխհատուցման ինստիտուտը՝ ռեաբիլիտացիայի մասով նորույթ է, և բացակայում է համապատասխան պրակտիկան՝ ներկա դրությամբ հնարավոր չէ հստակեցնել Նախագծի ընդունման կապակցությամբ պետական բյուջեում ծախսերի ավելացման չափը: Բացի դրանից, Նախագծով նախատեսվում է, որ վնասի հատուցման չափը որոշելու է դատարանը՝ ողջամտության, արդարության և համաչափության սկզբունքներին համապատասխան, ուստի, հնարավոր չէ նաև կանխորոշել հատուցման ենթակա դրամական միջոցների չափը:

Միաժամանակ, պետք է նկատել, որ խոշտանգումից տուժած անձանց փոխհատուցման ինստիտուտի նյութական և ոչ նյութական վնասի հատուցման բաղադրատարրերն արդեն իսկ նախատեսված են ՀՀ քաղաքացիական օրենսգրքում:

Անհրաժեշտ է նաև նշել, որ Նախագծում առկա կառուցակարգը գործնականում կիրառվելու է 2017 թվականի պետական բյուջեի սահմաններում, հետևաբար, 2016 թվականի պետական բյուջեում ծախսերի ավելացում չի նախատեսվում:
� Այսուհետ՝ Ծրագիր	


� Այսուհետ՝ Կոնվենցիա


�Եվրոպական միության և Հայաստանի Հանրապետության միջև ստորագրված «Աջակցություն Հայաստանում մարդու իրավունքների պաշտպանությանը» ԵՄ բյուջետային աջակցության ծրագրի ֆինանսավորման համաձայնագրի շրջանակներում ներպետական օրենսդրությամբ Կոնվենցիայի 14-րդ հոդվածին համապատասխան խոշտանգումների զոհերին հասցված վնասի հատուցման իրավունքի նախատեսման պարագայում ՀՀ կառավարության արտաբյուջետային ֆոնդին հատկացվելու է համապատասխան գումար:


� Այսուհետ՝ Ընդհանուր մեկնաբանություն


� Ներկայացված վիճակագրական տվյալները ստացվել են ՀՀ հատուկ քննչական ծառայությունից Եվրոպայի խորհրդի Խոշտանգումների կանխարգելման կոմիտեի Հայաստանի Հանրապետության վերաբերյալ զեկույցի պատասխանն ապահովելու շրջանականերում: 


� �HYPERLINK "http://www2.ohchr.org/english/bodies/cat/docs/GC/CAT-C-GC-3_en.pdf"�http://www2.ohchr.org/english/bodies/cat/docs/GC/CAT-C-GC-3_en.pdf� 


�Կոնվենցիայի 12-րդ հոդվածը սահմանում է, որ յուրաքանչյուր մասնակից պետություն պետք է ապահովի, որպեսզի իր իրավասու մարմիններն անհապաղ և անաչառ հետաքննություն անցկացնեն, երբ առկա է բավարար հիմք ենթադրելու, թե խոշտանգում է կիրառվել իր իրավասությանը ենթակա ցանկացած տարածքում:


� Կոնվենցիայի 13-րդ հոդվածը սահմանում է, որ յուրաքանչյուր մասնակից պետություն ապահովում է, որպեսզի ամեն մի անձ, ով պնդում է, թե ինքը ենթարկվել է խոշտանգումների, այդ պետության իրավասությանը ենթակա ցանկացած տարածքում ունենա տվյալ պետության իրավասու իշխանություններին բողոք ներկայացնելու և նրանց կողմից նմանօրինակ բողոքը անհապաղ և անաչառ կերպով հետաքննելու իրավունք: Ձեռնարկվում են միջոցներ, ապահովելու համար հայցվորի և վկաների պաշտպանությունը նրանց բողոքի կամ վկայական ցուցմունքի հետ կապված վատ վերաբերմունքի կամ ահաբեկման ամեն մի ձևից:


� Ընդունվել է 1985 թվականի նոյեմբերի 29-ին ՄԱԿ-ի Գլխավոր ասամբլեայի 40/34 բանաձևով:


� �HYPERLINK "https://www.penalreform.org/wp-content/uploads/2013/05/PRI-Comment-on-Art-14-CAT-GC-08-11.pdf"�https://www.penalreform.org/wp-content/uploads/2013/05/PRI-Comment-on-Art-14-CAT-GC-08-11.pdf� 


� �HYPERLINK "http://www.redress.org/downloads/publications/AuditReportText.pdf"�http://www.redress.org/downloads/publications/AuditReportText.pdf� 


� Ուսումնասիրման առարկա դարձած երկրների մեծամասնությունում առկա են հատուկ նորմատիվ-իրավական ակտեր, որոնք վերաբերում են ոչ միայն խոշտանգման զոհերի, այլ առհասարակ ցանկացած հանցագործությունից տուժած անձանց փոխհատուցում տրամադրելուն: Հաշվի առնելով, որ ներկա փուլում մեր առջև դրված է միայն խոշտանգումից տուժած անձանց փոխհատուցում տրամադրելու կառուցակարգի ներդրման խնդիր՝ ուստի կատարված ուսումնասիրությունների արդյունքները նախագծի կարգավորումներում իրացվել են միայն խոշտանգումից տուժած անձանց մասով:


� �HYPERLINK "http://ec.europa.eu/justice_home/judicialatlascivil/html/pdf/national_law_cv_bul_en.pdf"�http://ec.europa.eu/justice_home/judicialatlascivil/html/pdf/national_law_cv_bul_en.pdf� 


� �HYPERLINK "http://ec.europa.eu/justice_home/judicialatlascivil/html/pdf/national_law_cv_sln_en.pdf"�http://ec.europa.eu/justice_home/judicialatlascivil/html/pdf/national_law_cv_sln_en.pdf� 


� �HYPERLINK "http://ec.europa.eu/justice_home/judicialatlascivil/html/pdf/national_law_cv_lat_en.pdf"�http://ec.europa.eu/justice_home/judicialatlascivil/html/pdf/national_law_cv_lat_en.pdf� 


� �HYPERLINK "http://www.justice.gouv.fr/art_pix/indemnisation_victime_an.pdf"�http://www.justice.gouv.fr/art_pix/indemnisation_victime_an.pdf� 


� �HYPERLINK "https://www.law.cornell.edu/uscode/text/42/10602"�https://www.law.cornell.edu/uscode/text/42/10602� 


� �HYPERLINK "http://www.brottsoffermyndigheten.se/eng"�http://www.brottsoffermyndigheten.se/eng� 


��HYPERLINK "https://www.legislation.sa.gov.au/LZ/C/A/VICTIMS%20OF%20CRIME%20ACT%202001/CURRENT/2001.58.UN.PDF"�https://www.legislation.sa.gov.au/LZ/C/A/VICTIMS%20OF%20CRIME%20ACT%202001/CURRENT/2001.58.UN.PDF� 


� 1-ն ըստ մեղադրանքի մեկ անձի ուղարկվել է դատարան, 1-ի վարույթը կասեցվել է, 3 քրեական գործի հարուցման մասին որոշումը վերացվել է դատարանի կողմից, 5 քրեական գործ ուղարկվել է ըստ քննչական ենթակայության, 1-ը միացվել է այլ գործի, 1-ն այլ արարք կատարելու համար մեղադրական եզրակացությամբ ուղարկվել է դատարան:


� 1-ով վարույթը կասեցվել է, 2-ն այլ արարք կատարելու համար մեղադրական եզրակացությամբ ուղարկվել է դատարան:


� Այսուհետ՝ Նախագիծ





